 ԱՄՓՈՓԱԹԵՐԹ
«ՎԵՐԱՐՏԱԴՐՈՂԱԿԱՆՈՒԹՅԱՆ ՕԺԱՆԴԱԿ ՏԵԽՆՈԼՈԳԻԱՆԵՐԻ ԿԻՐԱՌՄԱՄԲ ԲԺՇԿԱԿԱՆ ՕԳՆՈՒԹՅՈՒՆ ՍՏԱՑԱԾ՝ ԱՆՀԱՅՏ ԲԱՑԱԿԱՅՈՂ ԿԱՄ ՄԱՀԱՑԱԾ ՃԱՆԱՉՎԱԾ ԶԻՆԾԱՌԱՅՈՂՆԵՐԻ ԾՆՈՂՆԵՐԻՆ ՄԻՆՉԵՎ ԵՐԵՔ ՏԱՐԵԿԱՆ ԵՐԵԽԱՅԻ ԽՆԱՄՔԻ ԿԱԶՄԱԿԵՐՊՄԱՆ ՀԱՄԱՐ ՊԵՏԱԿԱՆ ԱՋԱԿՑՈՒԹՅԱՆ ՏՐԱՄԱԴՐՄԱՆ ՄԻՋՈՑԱՌՈՒՄԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1.   ՀՀ պաշտպանության նախարարություն
	20.10.2023 թ.

	
	N ՊՆ/510/6439-2023 

	1. Առաջարկություններ չկան։
	

	2. ՀՀ առողջապահության նախարարություն

	20.10.2023 թ.

	
	N ԱԱ/03.2/23703-2023 

	1. Առաջարկություններ չկան։
	

	3. ՀՀ արդարադատության նախարարություն
	24.10.2023 թ.

	
	N //45692-2023

	   1. Նախագծով նախատեսվում է հաստատել պետական աջակցության տրամադրման միջոցառում, որի նախաբանում հղում է կատարված Հայաստանի Հանրապետության Սահմանադրության 83-րդ հոդվածին և 146-րդ հոդվածի 4-րդ մասին:
«Նորմատիվ իրավական ակտերի մասին» օրենքի 2-րդ հոդվածի 1-ին մասի 6-րդ կետի համաձայն՝ ներքին (լոկալ) իրավական ակտը նորմատիվ իրավական ակտի հիման վրա և դրան համապատասխան ընդունված իրավական ակտ, որը սահմանում է վարքագծի կանոն այն անձանց խմբի համար, որոնք դա ընդունող մարմնի հետ աշխատանքային, քաղաքացիաիրավական կամ վարչական հարաբերությունների մեջ են կամ օգտվում են դա ընդունող մարմնի ծառայություններից կամ աշխատանքներից:
Հիմք ընդունելով վերոգրյալը՝ առաջարկում ենք Նախագծի նախաբանում հղում կատարել «Սոցիալական աջակցության մասին» օրենքի 21-րդ հոդվածի 1-ին մասի 3.1-րդ կետին, որի համաձայն՝ 
«Սոցիալական աջակցության բնագավառում Հայաստանի Հանրապետության կառավարությունը սահմանում է սոցիալական ծառայությունների այլ տեսակներ»:
	1. Ընդունվել է։
Նախագծի նախաբանը խմբագրվել է։

	2. Նախագծի վերնագրից և 1-ին կետից պարզ է դառնում, որ նախագծով նախատեսվում է հաստատել Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահություն կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված (մահացած) կամ Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված զինծառայողների ծնողներին մինչև երեք տարեկան երեխայի խնամքի կազմակերպման համար պետական աջակցության տրամադրման միջոցառումը, որից պարզ է դառնում, որ միջոցառման շահառու կարող են հանդիսանալ բոլոր վերոնշյալ սուբյեկտները, որոնք ունեն մինչև երեք տարեկան երեխա, իսկ Նախագծի հավելվածի 1-ին կետի համաձայն՝ միջոցառման նպատակն է աջակցություն տրամադրել Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ հաստատված միջոցառման շրջանակներում աջակցություն ստացած ծնողներին:
Հիմք ընդունելով վերոգրյալը և ղեկավարվելով «Նորմատիվ իրավական ակտերի մասին» օրենքի 12-րդ հոդվածի 1-ին մասի դրույթներով, որոնց համաձայն՝ «Նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը», անհրաժեշտ է Նախագծի վերնագիրը համապատասխանեցնել Նախագծի բովանդակության հետ:
Միաժամանակ հարկ ենք համարում նշել, որ Նախագիծն ունի լրացուցիչ հիմնավորման կարիք, քանի որ Նախագծին կից ներկայացված հիմնավորումից պարզ չի դառնում, թե ինչու սույն Նախագծով հաստատվող աջակցությունից կարող են օգտվել միայն Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ հաստատված միջոցառման շրջանակներում աջակցություն ստացած ծնողները, այլ ոչ թե Հայաստանի Հանրապետության պաշտպանության մարտական գործողություններին մասնակցելու հետևանքով մահացած զինծառայողների այն բոլոր ծնողները, որոնք անկախ վերոնշյալ միջոցառման շրջանակներում աջակցություն ստացած կամ չստացած լինելու հանգամանքից՝ ունեն մինչև երեք տարեկան երեխա:  
	2. Ընդունվել է։
Նախագծի վերնագիրը խմբագրվել է։































Ինչ վերաբերում է շահառուների ընտրության հիմնավորմանը, ապա հարկ է նշել, որ նախատեսված է միջոցառումն իրականացնել փորձնական, որի արդյունքներով կքննարկվի շահառուների շրջանակի ընդլայնման հնարավորության հարցը։ 




	3. Նախագծի հավելվածի 2-րդ կետի համաձայն՝ 
«Միջոցառման շրջանակում շահառուն երեխայի խնամքը կազմակերպելու նպատակով առցանց եղանակով կամ առձեռն ծառայության իր բնակության վայրը սպասարկող տարածքային կենտրոն (այսուհետ` տարածքային կենտրոն) է ներկայացնում դիմում»։
Անհրաժեշտ է խմբագրել և հստակեցնել վերոնշյալ կարգավորումը, քանի որ այդ կարգավորումից պարզ չի դառնում, թե որ ծառայության տարածքային կենտրոն պետք է դիմի անձը: 
	3.	Ընդունվել է։
   Նախագծի հավելվածի 2-րդ կետը խմբագրվել է։

	4. Նախագծի հավելվածի 5-րդ կետի համաձայն՝ 
«Պայմանագրի հիման վրա յուրաքանչյուր երեխայի խնամքը դայակի կամ հաստատության միջոցով օրական առնվազն 6 ժամով կազմակերպելու համար շահառուին  ամսական կտրվածքով վճարվում է գումար՝ առավելագույնը 104 000 դրամի չափով»։
Իրավական որոշակիության սկզբունքից ելնելով՝ անհրաժեշտ է վերոնշյալ կարգավորման մեջ հստակ սահմանել, թե ինչ սկզբունքներով և ինչ տեղեկատվության հիման վրա է սահմանվելու շահառուին ամսական կտրվածքով վճարվող գումարի չափը:
	4. Ընդունվել է։
  Նախագծի հավելվածի 5-րդ կետը խմբագրվել է։

	5. Նախագծի հավելվածի 7-րդ կետի համաձայն՝ 
«Շահառուն տարածքային կենտրոն է ներկայացնում նաև դայակի կողմից՝ Հայաստանի Հանրապետության օրենսդրությամբ սահմանված կարգով և ժամկետում եկամտային հարկի վճարումը հավաստող փաստաթղթի էլեկտրոնային պատկերատպված տարբերակը` նշված ժամկետում վճարումը կատարելուց հետո երեք աշխատանքային օրվա ընթացքում»:
Գտնում ենք, որ վերոնշյալ իրավակարգավորումը ունի վերանայման կարիք, քանի որ՝ պարզ չէ, թե ինչ նպատակով է շահառուն տարածքային կենտրոն ներկայացնելու դայակի կողմից Հայաստանի Հանրապետության օրենսդրությամբ սահմանված կարգով և ժամկետում եկամտային հարկի վճարումը հավաստող փաստաթղթի էլեկտրոնային պատկերատպված տարբերակը, ինչ իրավական հետևանքներ է առաջացնելու այդ պահանջի չկատարումը և ինչպես կարող է շահառուն հետամուտ լինել դայակի կողմից՝ Հայաստանի Հանրապետության օրենսդրությամբ սահմանված կարգով և ժամկետում իր եկամտային հարկի վճարուման պարտավորությունների կատարմանը և ինչպես կարող է ձեռք բերել այդ հարկի վճարումը հավաստող փաստաթղթի էլեկտրոնային պատկերատպված տարբերակը:
	5. Ընդունվել է։
   Նախագծի հավելվածի 7-րդ  կետը հանվել է։

	4. ՀՀ ֆինանսների նախարարություն
	25.10.2023 թ.

	
	N 01/34-2/20662-2023 

	Նախագծով առաջարկվում է պետական աջակցություն տրամադրել զոհված զինծառայողի ծնողին մինչև երեք տարեկան երեխայի խնամքն իր բնակության վայրում չհաշվառված անձի՝ դայակի կամ վճարովի հիմունքներով գործող նախադպրոցական հաստատության միջոցով կազմակերպելու համար։ Յուրաքանչյուր երեխայի խնամքը դայակի կամ հաստատության միջոցով օրական առնվազն 6 ժամով կազմակերպելու համար շահառուին ամսական կտրվածքով նախատեսվում է վճարել գումար՝ առավելագույնը 104 հազար դրամի չափով։ ՀՀ պետական բյուջեից մոտ 100 շահառուի երեխայի խնամքի կազմակերպման համար յուրաքանչյուր տարվա համար կպահանջվի միջինը 124.8 մլն դրամ (100 x 104,000 x 12 = 124,800,000), իսկ միայն 2023 թ․ համար միջոցառման համար կպահանջվի լրացուցիչ հատկացնել 20.8 մլն դրամ (100 * 104,000 * 2 = 20,800,000)։
Վերոգրյալի կապակցությամբ հայտնում ենք, որ Նախագծի հիմնավորմամբ ներկայացված պատճառաբանությունները թույլ չեն տալիս ամբողջական կարծիք կազմելու առկա իրավիճակի և ըստ այդմ առաջարկվող ֆինանսական միջոցների սահմաններում հարցի լուծման արդյունավետության վերաբերյալ, և մեր դիտարկմամբ խնդիրը բավականաչափ ախտորոշված չէ՝ շահառուներին տրվող պետական աջակցության հնարավոր տարբերակների նախընտրության տեսանկյունից:
Ուստի, կարևորելով նշված սոցիալական ծրագրի ուղղությամբ իրականացվող քայլերը՝ այնուամենայնիվ խնդրում ենք առավել մանրամասն նկարագրել այն հիմնախնդիրները, դրանց կարգավորմանը ուղղվող քայլերը և վերջնարդյունքը՝ որոնք պատճառ են հանդիսացել մշակելու սույն առաջարկը:  
Միաժամանակ, առկա իրավիճակով պայմանավորված և առաջիկայում ՀՀ կառավարության պահուստային ֆոնդից զգալի ծախսերի իրականացման անհրաժեշտությունը հաշվի առնելով՝ առաջարկում ենք զերծ մնալ լրացուցիչ ծախսեր առաջացնող նախաձեռնություններից և հնարավոր տնտեսումներն ուղղել պահուստային ֆոնդ՝ Ձեր 12.10.2023թ. N  ՆՄ/ԱՄ-2/25253-2023 գրությամբ ներկայացված մինչև տարեվերջ սոցիալական պաշտպանության ոլորտի առաջնահերթ ծախսերի ֆինանսավորումն ապահովելու նպատակով:
	Ընդունվել է։

	5. Հայաստանի Արհմիությունների կոնֆեդերացիա
	19.10.2023 թ.

	
	N 05-02/35

	1. Առաջարկություններ չկան։
	

	6. ՀՀ վարչապետի աշխատակազմի սոցիալական հարցերի վարչություն
	20.11.2023 թ. 

	
	N 02/11.5/40836-2023

	1. Համաձայն նախագծի հավելվածի 1-ին կետի՝ միջոցառման նպատակն է աջակցություն տրամադրել Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ (այսուհետ՝ Որոշում) հաստատված միջոցառման շրջանակներում աջակցություն ստացած ծնողներին (այսուհետ՝ շահառու) մինչև երեք տարեկան երեխայի խնամքի արդյունավետ կազմակերպման հարցում։ Համաձայն Որոշման` Կառավարությունը հաստատել է Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված (մահացած) կամ Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված զինծառայողների ծնողների վերարտադրողական առողջությանն աջակցելու նպատակով վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման որոշ ծախսերի մասնակի փոխհատուցման տրամադրման միջոցառումը և կարգը՝ հստակեցնելով միջոցառման շահառուներին։ Թեպետ նախագծից պարզ է, որ նախատեսվող աջակցությունը ծրագրվում է տրամադրել միայն Որոշման շահառուներին, լրացուցիչ պարզաբանման կարիք ունի, թե արդյո՞ք քննարկվել է նույնպիսի աջակցություն տրամադրել նաև Հայաստանի Հանրապետության պաշտպանության ժամանակ զոհված բոլոր զինծառայողների ծնողներին՝ անկախ նրանից, թե վերջիններս երեխա ունեցել են վերարտադրողականության օժանդակ միջոցների օգնությամբ, թե ոչ։
	1. Ընդունվել է ի գիտություն։
Նախատեսված է միջոցառումն իրականացնել փորձնական, որի արդյունքներով կքննարկվի շահառուների շրջանակի ընդլայնման հնարավորության հարցը։

	2. Նախագծի հավելվածի 4-րդ կետի համաձայն՝ պայմանագիրը կնքելուց հետո հինգ աշխատանքային օրվա ընթացքում շահառուն տարածքային կենտրոն է ներկայացնում երեխայի խնամքն իրականացնող` շահառուի բնակության վայրում չհաշվառված անձի… հետ։ Լրացուցիչ պարզաբանման կարիք ունի «բնակության վայրում չհաշվառված անձ» եզրույթը՝ հաշվի առնելով դրա ոչ հստակ լինելը։
	2. Ընդունվել է ի գիտություն։
«Բնակության վայրում չհաշվառված անձ» եզրույթը նշանակում է, որ երեխայի խնամքն իրականացնող դայակը չպետք է հաշվառված լինի շահառուի բնակության վայրում, այսինքն չի կարող հանդիսանալ շահառուի հետ համատեղ ապրող անձը։
Նմանատիպ կարգավորում նախատեսված է եղել ՀՀ կառավարության 2014 թ. ապրիլի 17-ի N 534-Ն որոշման N 23 հավելվածով հաստատված ծրագրում։

	3. Նախագծի հավելվածի 5-րդ կետի համաձայն՝ պայմանագրի հիման վրա յուրաքանչյուր երեխայի խնամքը դայակի կամ հաստատության միջոցով օրական առնվազն վեց ժամով կազմակերպելու համար շահառուին ամսական կտրվածքով վճարվում է գումար՝  ծառայությունների մատուցման պայմանագրով սահմանված ամսական վարձատրության չափով, բայց ոչ ավելի, քան 104 000 դրամը։ Պարզաբանման կարիք ունի, թե ինչպես է ձևավորվել «առնվազն 6 ժամվա» պահանջը և դրա հաշվարկման կարգը և ինչպես է ֆիքսվելու և վերահսկվելու ժամաքանակի պահպանման պահանջը։ 
Հստակեցման կարիք ունի նաև 104 հազար դրամի գոյացման պահանջը։ Նշված կետի համատեքստում հարկավոր է հստակեցնել, թե արդյոք աջակցության գումարը տրամադրվելու է ծառայությունը մատուցվելուց առաջ՝ նախավճարային կարգով, թե ծառայությունը մատուցվելուց հետո։
	3. Ընդունվել է։
Հավելվածը 5-րդ կետից հետո լրացվել է նոր՝ 6-րդ  կետով։
Օրական առնվազն 6 ժամ սահմանվել է, հաշվի առնելով դայակների աշխատանքի ներգրավման իրավակիրառական պրակտիկան այն տրամաբանությամբ, որ եթե երեխայի խնամքը կազմակերպվում է ՀՀ պետական բյուջեի միջոցներով, ապա առնվազն «կես դրույքից» ավելի լինի դայակի զբաղվածությունը։
Ինչ վերաբերում է 104 000 դրամին, ապա նշված թվի հաշվարկման հիմքում ընկած է նվազագույն ամսական աշխատավարձի չափի և դրա նկատմամբ հաշվարկված հարկերի գումարի հանրագումարը։

	4. Ըստ նախագծի հավելվածի 6-րդ կետի՝ շահառուն ծառայությունների մատուցման պայմանագրով նախատեսված գումարը ստանալուց հետո երեք աշխատանքային օրվա ընթացքում փոխանցում է դայակին կամ հաստատությանը և փոխանցելուց հետո երեք աշխատանքային օրվա ընթացքում էլեկտրոնային փոստի միջոցով տարածքային կենտրոն է ներկայացնում փոխանցման անդորրագրի էլեկտրոնային պատկերատպված (սքանավորված) տարբերակը: Հստակեցման կարիք ունի այն, թե ինչ հետևանք կարող է առաջանալ շահառուի համար, եթե վերջինս սահմանված ժամկետում չներկայացնի նշված անդորրագիրը։ Հիշյալ դիտարկման համատեքստում հարկավոր է նկատի ունենալ, որ նախագծում բացակայում են միջոցառման շրջանակներում աջակցությունը դադարեցնելու կամ տրամադրումը մերժելու վերաբերյալ դրույթներ։ 
	4. Ընդունվել է։
Հավելվածի 6-րդ (ներկայիս 7-րդ) կետը խմբագրվել է։ 

	5. Առաջարկում ենք նախագծում նախատեսել շահառուի և դայակի կամ նախադպրոցական հաստատության միջև կնքված պայմանագրի փոփոխության կամ լուծման դեպքում Միասնական սոցիալական ծառայության տարածքային կենտրոնին տեղեկացնելու ընթացակարգը և նոր պայմանագրի ներկայացման կարգը՝ առանձին կետով։
	5. Ընդունվել է։
Նախագծի հավելվածը լրացվել է նոր՝ 11-րդ կետով։




